
SARRERA OROKORRA 

• Elizaren historia Euskal Herrian izenburuaz ematen diogu hasiera obra 
honi. Egiteko dagoen lana, bai kualitatez eta bai kantitatez, benetan handia izango 
da. Horregatik baliteke bati baino gehiagori galderaz eta zalantzaz beteriko ideiak 
burura etortzea: hain lan zail eta handirik, eta bereziki antzinako historiaz, hau da, 
IX. mendera artekoaz, egin ote daitekeen gaur egun. 

Hain zuzen ere, Ikerlan materialak izenburuz argitaratzen dugun lehen li-
buruki honen bidez, argi egin nahi genuke euskal Elizaren historiazko gai des-
berdinen errealitate historiografikoan. Oraingo historiografi egoeraz lan zabal bat 
aurkeztu nahi genuke eta Euskal Herriaren iraganaldi erlijioso luzeaz geroko ikerlan 
zientzifikoen atea ireki: 

a. Bibliografia. Euskal Herriko Elizaren historiaz egin den lehenengo bi-
bliografia oso samarra da berau. 11.000 izenburu edo ditu bibliografia 
honek. Euskal Elizaren historiari zuzenki dagokion arloan bibliografia 
osoa izan nahi luke; baina mundu zabaleko eliz historiaren gai oroko-
rretan, edo Elizaren historia Frantzian eta Espainian, edo eta Euskal 
Herriko historiaren gai orokorretan eta abarretan, bibliografia hautatua 
sartu dut, euskal Elizaren historiaren ikuspegitik ustez interesgarriena 
eta egokiena zena. 

b. Historia eta historiografia bidean. Bigarren parte honen izenburuak adie-
razten duenez, ez dugu historia idazteko asmorik (ondorengo liburukietan 
saiatuko gara horretan), ez eta historiografia bene-benetakorik ere; batean 
eta bestean gerora egin daitezkeen lanetarako bideak zabaltzea besterik ez 
da gure asmoa. 700 orrialde baino gehiago diren hauetan, ondorengo gaiok 
datoz: 

— Artxibo eta ikertzaileak. Sail honetan gure historialari eta ikertzaileak 
aztertu dituzten artxibo ugariei gainbegirada bat ematen zaie. Iturriak 
eta aztertutako gaiak ere maiz adierazten ditugu. Ondoren historialariak 

aipatzen ditugu, bakoitzak egindako lanaren berri emateaz batera. Eta 
azkenez, antzinako iturrien kontaketa edo deskripzioa egiten dugu, 
bereziki kartularioena eta dokumentu-bildumena. 

— Euskal Herriko Elizaren historiari dagozkion gaiak eta haren material 
historiko-bibliografikoa. Sail honek dituen 11 kapituluetan, hainbeste 
gai aztertzen ditugu, baina bibliografiari dagokion aldea bereziki az-
pimarratuz: Historia orokorrak eta Elizarenak; Erlijioa - kristautzea; 
Eliza - Hierarkia - Erakundeak (hemen elizbarrutien eta berauen epis-
kopologioen histori alderdia azpimarratzen dugu batez ere); Kris-
tau-ekintza eta izpiritualitatea; Monakotza, erlijioso-elkarteak eta 
mugimendu izpiritualak; Erreforma katolikoak, banaketak eta bes-
telako elkargoak; Arazo eta ekintza sozio-kulturalak eta politiko-
erlijiosoak; Artea euskal elizaren historian; Zientzia laguntzaileak 
euskal elizaren historiaren zerbitzuan; Eliz diziplinak eta hauen idaz-
le euskaldunak. 

Nabari denez, izenburu edo gai hauek eduki oso zabala iragartzen 
digute. Baina, jakina!, batzuetan laburpena edo gaien azalpena soil-
soila, murriztua da eta gain-gainetikoa ere bai (esaterako, prehistoriari 
dagokiona), beste batzuetan, xehetasun edo ñabardura ugariago dator, 
hala nola, zenbait elizbarrutiren, esaterako, Baionako eta Iruñeko... 
elizbarrutien historian eta historiografian; zenbait kasutan, laburtasun 
harrigarri horren barruan ere, eduki batzuk, estatistika antzean, nahiko 
osoak agertzen ditugu, esaterako, monakotzaren gaian «Monasticon 
Vasconicum», edo eta euskal Elizaren bizitzan izan diren pertsonarik 
aipagarrienen hagiografi eta biografi sailean... etab. 

Hala ere ez da ahaztu behar, lehenengo liburuki honetan gure 
asmoa ez dela «historia» idaztea, euskal Elizaren historia orokorrean 
gerora egin daitezkeen lan serioetarako han-hor-hemen dauden mate-
rialak ematea baizik. 

c. Dokumentuen zerrenda. Neure fitxategian ditudan 10.000 dokumentutarik 
2.000 aurkezten ditut soilik. Baina beti ere argitaratutako dokumentuak 
direla esan behar. 

Lan eskergaitz hau jadanik argitaraturik dauden lanetan oinarritzen da, gaur 
eguneko egoera historiografikoa agertzeko asmoz. Gerora egin daitezkeen ikerlan 
eta edukiz nahiz hedadura geografikoz handiak izango diren histori lanetarako, 
ezinbestekoa izango da errealitate hau ongi ezagutzea. 

Irakurleak nahiz historialariak milaka datu guztiz baliagarri aurkituko ditu 
liburuki honetan, egia esan, kontaezinak bere osotasunean eta desberdintasunean 
(eta, beraz, haien zehaztasuna zenbait kasutan kontrolaezina ere gertatuko zaio...); 
geroko histori lanetarako argibide metologikoak eta nondik nora jo jakiteko bideak 
ere aurkituko ditu irakurleak nahiz historialariak. 

Lan honen garrantzia eta beharra 

Lehenengo liburuki hau irakurri ondoren, berez-berez dator galdera: euskal 
Elizaren historia orokorrari buruz lan zabal bat hasterik ba ote dagoen edo eta 
horretako ordua heldu ote den...; eta nondik begiratzen den, erantzuna ezezkoa 
nahiz baiezkoa izan daiteke. Dena dela, oraintxe berton histori lan honi ekiteak, 
mesede handia ekarriz gainera, Euskal Herriko Elizaren historia orokorra egiteko 
egiazko bideak ireki ditzake. Eta ondorioak honako itxura hau ager dezake: his-
toriografikoki elkar osatuz eta historiaren errealitatera hurbilduz doazen alde, gai 
eta garaien kontaketa alde batetik; eta bestetik, oraindik argitu gabe, zalantza eta 
ilunpe antzean gelditzen diren alde, gai eta garaiak...; baina kasu honetan ere, 
urrats handiak eman izango dira gure gizartearen errealitate edo egoera historiko 
horiek eta berauen lotura erlijiosoa eta bereziki kristaua ezagutzeko. 

Hemendik ateratzen dugu zein handiak diren historiografi lan honen garrantzia 
eta premia. Honen premiaz hitz egiterakoan, hainbat alde izan genitzake kontutan; 
baina une honetan, hain datu eta albiste desberdinak, oinarri historikorik gabeko 
usteak hobeki esan, bala-bala zabaltzen direla eta nahiko ziurrak diren gertakari 
historikoetan ere eskua sartu eta aldatu egiten direla gogoan izanik, inoiz baino 
premiazkoago somatzen dugu historiune batzuk argitu beharra, gure iraganari buruz 
ditugun datuak zientziazko metodoz eta gaur eguneko historiografiak eskatzen 
duenez aurkeztu beharra; hau da: ezinbestekoa dugu euskaldunen kristau-iraga-
naldiaz histori lan serio eta sistematiko bat. 

Baina lan honen garrantzia eta premia oraindik argiago nabaritzen dira euskal 
Elizaren historiografia aztertu ondoren gure asmoen araberako lanik bat ere ez 
aurkitzean; hau da, Euskal Herri osoko Elizaren historia seriorik ez dugu. Eta orain 
aurkezten dudan liburuki hau guztiok nahi eta behar dugun historia horren hasiera 
izan daiteke. Hori gogoan izanik, ez dago lan honen garrantziaz gehiago esan 
beharrik. 

Eskerrona 

Lan honen aurkezpeneko lerro urri hauen amaieran, egoki eta bidezko da lan 
hau egitean laguntza eskaini didaten erakunde eta pertsonak aipatzea: 

a. Liburutegi, liburuzain eta bertako pertsonak. Eskerrak, laguntza eta erraz-
tasuna emateagatik. Hamaikatxo liburutegitan izan naiz, baina hemen ga-
rrantzitsuenak azpimarratu nahi ditut eta eskerrak eman, hau da, datu 
bibliografikoak biltzen eta idazlan kontaezinak fotokopiatzen gehien erabili 
ditudan bibliotekak: lehenengo eta behin karmeldarren komentuetakoak, 
bereziki Bilbon Begoñako Karmeloko biblioteka, Derioko Seminarioko 
Labairu Biblioteka, Bellok eta Lazkaoko beneditarren bibliotekak, Gas-
teizko seminariokoa eta «Instituci6n Sancho el Sabio»koa, Gipuzkoako 
Foru Diputazioarena Donostian, Nafarroako Foru Diputazioarena Iruñean, 

Baionako Udal- eta Euskal Museoko bibliotekak, Madril eta Parisko Bi-
blioteka Nazionalak, etab. 

Erakundeak: Eusko Jaurlaritza eta Bizkaiko Foru Aldundia, eman didaten 
diru-laguntzagatik. 

Eta batez ere adiskide eta lagun dudan Luis Baraiazarra karmeldarra, euskal 
hiztegigintzan arrakastaz ari dena aipatuko dut: Eskerrak, berak egina den 
euskarazko idazketagatik. Eskerrak Patxi Uribarreni ere, Katalogoaren zati 
bat (XVI-XX. mendekoa) itzultzen laguntzeagatik. Imprimategiko hutsak 
zuzentzen hainbat lan egin duen Joseba Zubikarai karmeldarra ere ezin 
ahaztuta utzi. 

Oharra 

Lan hau edo lehenengo liburuki hau 1988.ean burutu nuela izan behar duzu 
kontutan (1993.eko ekainaz geroztik inprimategian). Beraz, azken urteotako 1989-
1993 historiografi eta histori lanei dagokienez, honako hau adierazi behar dut: 
a. azken bost urteotako argitarapenak (liburu eta idazlanak) bibliografia orokorrean 
bildu ditugu gehien bat. b. Hala ere, kasu berezi batzuetan izan ezik, ez dugu 
haietaz azalpenik eman edo eta ez ditugu kontutan hartu bigarren partean, hau da, 
Historia eta historiograña bidean izenekoan. Horretarako izan dugun arrazoie-
tariko bat nahiko argia da: horiek sartzeak milaka aipamen eta oharren zenbakia 
aldatzea eskatuko luke; beraz, aipamen eta oharretan hainbat hutsen arrisku litzateke 
hori liburuki osoan barrena. 



I 
BIBLIOGRAFIA 





SARRERA 

Lan berezi eta orokor bati ekiterakoan, nahi eta nahiez jarri behar izaten dira 
ohar eta argibideak, ondoko hauek adieraziz: zertara datorren lan hau, beronen 
hedadura, zede edo mugak, beronen ezaugarriak eta ekinbide teknikoak edo me-
todologi-azalpenak. 

1. Bibliografia berria 

Euskal Herri osoko Elizaren historia orokorrik oraindik ez dagoenez, horren 
gogoa biztutzen zaie arlo horretan dihardutenei eta oztopoak oztopo, historiografi 
orokor eta zientzi-bidezkoaren egitasmoan murgiltzeko irrika. Eta hain zuzen ere, 
egitasmo honen lehen urrats bezala, ahalik eta osoena den bibliografia aurkeztera 
noa. 

Elizaren historia Euskal Herrian burutu ahal izateko, gaur egunean ez dago 
bibliografi-lan seriorik eta osorik. Zatika han-hor-hemen eta laburrak, ostera, ugari 
dira, historilarien lanetan sarri agertzen baitira bakoitzari dagozkion bibliografiak. 
Dagoen bibliografia honen mailarik eza eta kalitate kaskarra nabarmenak dira, eta 
datoak benetan hala diren norberak egiaztatu eta ziurtatu beharrean, elkarri kopia-
turik daudela dirudi. 

Esaten dihardudan honen salbuespen ohoregarritzat, Jon Bilbao-ren Eusko-
bibliographia handia aipatu beharko genuke, neu ere lan honetaz inoiz baliatu 
naizelarik: bibliografia zabala da hau, kontuz eta egoki ikusia eta berraztertua; hala 
ere akatsei ihes egitea ez du beti lortzen, oso zail baita honelako bibliografia zabala 
inolako errakuntzarik gabe ateratzea. 

Lan honen gauzarik estimagarriena, beste batzurekin konparatuz, zera da: 
Euskal Herri osoko elizaren historiari begira, bibliografia zabal eta ahalik eta osoena 
aurkeztea. Beste aldetik, 11.000 bibliografi-fitxatatik %85 edo 90, neure eskuz 

galbahetuak, zuzen-zuzenean neuk ikusi eta azteituak daude. Gainera, bibliografia 
honetan aipatzen den materialerik gehiena eskuratu ahal izan dut, fotokopia eta 
liburutan, Euskal Herriko Elizaren historiaz inon denik eta materialerik ugariena 
eta osoena bilduz. 

2. Lanaren edukia eta mugak 

Honelako bibliografia batetan, zer den lehenengo, zer hurrengo etab., baloreak 
sailkaturik eta mailakaturik ezartzea ezinbestekoa da, eta horrek zehaztu eta mugatu 
egiten du beronen edukia. 

a) Lehenengo egin beharreko oharra hauxe da: bibliografi honetan liburutan, al-
dizkaritan etab. dauden argitarapenak bakarrik sartzen dira; beraz, artxibuetako 
agiri eta eskuiskribuak ez dituzu hemen aurkituko. 

Jakina, Euskal Herriko Elizaren historian nolabaiteko garrantzia duen guztia 
biltzen saiatu naiz; baita elizen, monastegien, hirien, herrien eta abarren mono-
grafiak ere. Ahalik eta gehien biltzeko joera izan dut... Horregatik, bibliografiaren 
zati handi batek ez duela balio historiko eta kritikorik aitortu behar. Hala ere, 
bibliografi-fitxa guztiek dute beren balioa, bistoriarekiko zerbaitekin izaten dute-
lako zer-ikusia. Beraz, kritika aldetik garrantzi txikikoak diruditen lanak ere ez 
dira baztertu eta balio gabekotzat jo behar. 

b) Mugak 

Euskal Herriaren historiografi-lanari ekiterakoan, lehenengo arazoa geografia 
aldetik lurraldearen mugak eta nondik-norakoak zehaztea izan ohi da; mendeetan 
zehar gizarte, politika, eliz eta hizkuntza aldetik gorabehera edo aldakuntza na-
barmenak izan baititu. 

1. Gaur egunean aho batez aitortzen da kristautasunaren lehen mendeetan 
euskaldunek lurraldez eta sozio-linguistikaz izan zuten muga-barruti zabala. Gure 
bibliografia hau, kristautasuna Euskal Herrian izan den aro guztietakoa denez, 
bidezko neritzan zazpi lurraldeetako eta Errioxako historia bibliografian sartzeari. 
Bigarren mailan eta lagungarritzat bada ere, euskal lurralde historikoren bat beren 
agindupean izan duten herribarruti nahiz elizbarrutiak ere sartzen ditut; hau da: 
mugakide diren herrialdeak: Akize elizbarrutia, Oloroe, Jaka, Tarazona, Burgos 
eta Santander. 

2. Euskal Elizaren historiaren bibliografia burutzerakoan ezarri behar den 
lehenengoetariko muga, nazioko Elizaren historia eta nazioartekoa bereizterakoan 
egiten da, Euskal Herria bi estaturen barruan kokaturik baitago: Espainian eta 
Frantzian. Bi estatu hauen erlijio eta histori-gaien bibliografia hain ugaria, ia 
neurrigabea izanik, mugak ezarri behar nirean. Horregatik, garrantzi handiko lan 
orokor batzuk bakarrik aipatzen ditut. Gauza bera egiten dut herri-historia edo 
historia orokorreko lanekin ere; hauetatik ere, gaur egunean garrantzirik handiena 
dutenak aipatzen ditut. 


